
Útdráttur 

Í þessari heimildaritgerð er fjallað um líf einstaklinga með fötlun og mikilvægi tómstunda, 

bæði út frá tómstunda- og fötlunarfræðilegu sjónarhorni. Við lestur ritgerðarinnar ætti 

lesandinn að gera sér grein fyrir hvaða þýðingu það getur haft fyrir einstakling að lifa með 

fötlun og áhrif hindrana í tómstundum á líf einstaklinga út frá kenningum um valdeflingu og 

sjálfsskilning. Vísað er í rannsóknir á þátttöku fatlaðra barna í tómstundum og lögð er áhersla 

á ávinning og mikilvægi tómstundaiðju. Svo virðist sem stór hluti fatlaðra barna og 

ungmenna upplifi félagslega einangrun vegna færri tækifæra til tómstundaiðkunar. Út frá því 

samhengi er fjallað um starfsemi sumarbúða og gildi þeirra fyrir fötluð börn og ungmenni. 

Stuðst er við viðtal við forstöðumanneskju sumarbúða fyrir fatlaða á Íslandi í þeim tilgangi að 

styðja niðurstöður ritgerðarinnar. Markmið ritgerðarinnar er að svara spurningunni: Hversu 

uppbyggileg er dvöl í sumarbúðum fyrir fötluð börn og ungmenni? 

Þátttaka í sumarbúðum gefa fötluðum einstaklingum tækifæri á því að prófa sig áfram í 

fordómalausu umhverfi þar sem lögð er áhersla á valdeflingu og vináttu. Í sumarbúðunum 

gefst krökkunum tækifæri á að kynnast öðrum fötluðum sem getur reynst afar dýrmætt fyrir 

sjálfsskilning fatlaðra einstaklinga. Ekki leikur vafi á því með neinum hætti að dvöl í 

sumarbúðum er uppbyggileg fyrir einstaklinginn. 

1 Inngangur 
 

Tómstundir einkenna lífsstíl okkar og flest gerum við okkur jafnvel ekki grein fyrir hversu 

mikil áhrif tómstundir geta haft á líf okkar, vellíðan og ánægju. Því tökum við því eflaust sem 

sjálfsögðum hlut að hafa val um hvað við gerum í frítíma okkar. Val er afar mikilvægt þegar 

kemur að tómstundum en ekki er sjálfsagt að allir hafi val né vald yfir hvernig lífi þeirra er 

hagað. Fatlað fólk hefur minna val og minna vald yfir eigin lífi og eru þar með ólíklegri til að 

vera virkir þátttakendur í samfélaginu.  

Þátttaka í tómstundum er almennt talin heilsueflandi og sjálfsbætandi fyrir einstaklinginn. 

Tómstundir gefa einstaklingnum tækifæri til að reyna á eigin takmörk, eiga félagsleg 

samskipti við aðra og eignast vini. Þátttaka í tómstundum getur haft jákvæð áhrif á 

sjálfsskilning okkar, hún dregur úr streitu og bætir sjálfsmynd einstaklingsins (Cavet, 1998; 

Leitner og Leitner, 2012). 

Í umhverfinu eru víða hindranir sem koma í veg fyrir tómstundaiðkun fatlaðra 

einstaklinga. Þessar hindranir geta verið líkamlegar, félagslegar, vegna slæms aðgengis og 

neikvæðra viðhorfa í samfélaginu. Vegna þessara hindrana er fatlað fólk mun líklegra til að 

verða fyrir félagslegri einangrun og mun þar af leiðandi skorta valdeflingu (Bull, Hoose og 

Weed, 2003; Goodwin og Staples, 2005). Líkamlegar hindranir eru til dæmis slæmt aðgengi í 

umhverfinu sem útilokar þátttöku fatlaðra einstaklinga. Félagslegar hindranir geta verið til 

dæmis neikvætt viðhorf í garð fatlaðra sem gerir þeim erfitt fyrir að taka þátt í félagslegum 

athöfnum. Mikið ávinnst við tómstundaiðkun og því er mikilvægt að sporna gegn félagslegri 

einangrun hjá fötluðum einstaklingum með því að gefa þeim tækifæri til tómstundaiðju á 

jafningjagrundvelli með öðrum fötluðum einstaklingum og stuðla að aukinni þátttöku með 

ófötluðum jafnöldrum. 

Í þessari ritgerð verður gerð grein fyrir veruleika fatlaðra einstaklinga og hvað það þýðir 

að lifa með fötlun út frá kenningum um lífsgæði, sjálfsskilning og sjálfsmynd einstaklingsins. 

Lögð verður áhersla á mikilvægi tómstunda og hvernig þær stuðla að góðri heilsu og vellíðan. 

Gerð verður grein fyrir skilgreiningu á hugtakinu tómstundir og hlutverk tómstunda – 

félagsmálafræðingsins. Fjallað verður um áhrif tómstunda á lífsgæði, vináttu, sjálfskilning og 

félagslega einangrun. Gerð er tilraun til að tengja saman tómstundafræði og fötlunarfræði. 

Fjallað verður um rannsóknir á þátttöku fatlaðs fólks í tómstundum og áhrif þeirra hindrana 

sem fatlaðir einstaklingar upplifa í tómstundum.  

Svo virðist sem stór hluti fatlaðra ungmenna upplifi sig félagslega einangraðan. Með tilliti til 

þess verður lögð áhersla á starf sumarbúða fyrir fatlaða og gildi þeirra fyrir einstaklinginn. 

Gerð verður grein fyrir rannsóknum á þátttöku fatlaðra í sumarbúðum ætluðum fötluðum. 

Lögð verður áhersla á tækifærin sem sumarbúðir fyrir fatlaða bjóða uppá. Leitast verður við 

að svara því hversu uppbyggileg dvöl í sumarbúðum er fyrir fatlaða einstalinga út frá 

umfjöllun um hindranir og þátttöku fatlaðra og það tækifæri sem sumarbúðir ætlaðar fyrir 

fatlaða bjóða upp á.  

Til að leggja enn frekari áherslu á mikilvægi sumarbúðanna verður vitnað í viðtal við 

forstöðumanneskju sumarbúða fyrir fötluð börn og ungmenni á Íslandi. Stuttlega verður 

fjallað um eigindlega aðferðafræði og gerð verður grein fyrir afstöðu höfundar til 

viðfangsefnis ritgerðarinnar. Viðtalið verður því næst sett fram í samhengi við efni 

ritgerðarinnar og loks er niðurlag þar sem gerð er grein fyrir efni ritgerðarinnar og reynt 

uppfylla það markmið ritgerðarinnar að svara því hvort dvöl í sumarbúðum fyrir fatlaða sé 

uppbyggileg fyrir einstaklinginn. 

2 Líf með fötlun: Mikilvægi þess að vera þátttakandi 

2.1 Vald og valdefling  

Þegar verið er að rýna í líf fólks með fötlun er mikilvægt að gera grein fyrir þeim þáttum sem 

gerir fólki kleift að uppfylla þarfir daglegs lífs og líta til þess sem gerir þessum einstaklingum 

mögulegt að lifa sem eðlilegustu lífi. Hér á eftir verður fjallað nánar um nokkur hugtök sem 

fjalla um valdeflingu og lífsgæði einstaklinga og lögð áhersla á mikilvægi þess að vera 

þátttakandi í sínu eigin lífi.  

Til eru mismunandi skilgreiningar á hugtakinu valdefling (e. empowerment) úr ólíkum 

fræðigreinum. Hugtakið valdefling má oftast tengja við baráttu minnihlutahópa og má 

gjarnan finna í feminískum fræðum. En þrátt fyrir óljósar skilgreiningar hugtaksins vísa þær 

yfirleitt til sömu grundvallaratriða; sem eru þau að með valdeflingu öðlist fólk meiri stjórn á 

eigin lífi. Hugtakið tengist lífsgæðum og mannréttindum fólks og vísar oftar en ekki til 

réttsýnis, sigra og jafnréttis í pólitískum baráttumálum minnihlutahópa (Hanna Björg 

Sigurjónsdóttir, 2006). Sú skilgreinig, sem á líklega best við hér, er feminísk skilgreining sem 

leggur áherslu á að vald og valdbeiting sé ferli frekar en fyrirbæri þar sem vald er kraftur, 

möguleikar, sjálfsskilgreining og færni (Hanna Björg Sigurjónsdóttir, 2006). Feministar vilja 

skilgreina valdbeitingu sem hluta af ferli sem á sér stað í samskiptum fólks og þannig getur 

þessi skilgreining átt við um mismunandi kringumstæður hjá fólki í ólíkum aðstæðum (Hanna 

Björg Sigurjónsdóttir, 2006). Samkvæmt feminískum fræðum vísar hugtakið til þess valds 

sem notast er við til að bregðast við aðstæðum með því að öðlast sjálfstraust til að 

framkvæma, bæði sem einstaklingur eða sem hluti af hóp og þannig er skilgreinigin bæði 

bundin aðstæðum og er stöðugt ferli án enda (Hanna Björg Sigurjónsdóttir, 2006). Valdefling 

í gegnum félagsleg samskipti ýtir undir jákvæða sjálfsmynd og sjálfsákvörðunarrétt hjá 

einstaklingum með fötlun. Valdefling er samspil margra þátta milli einstaklings og fagfólks 

(Hanna Björg Sigurjónsdóttir, 2006; Houston, 2004) og það er því nauðsynlegt að gera sér 

grein fyrir því að eitt úrræði hentar ekki öllum. Úrræðið verður að vera einstaklingsmiðað 

tengslanet, sem þjónar þeim tilgangi að auðga líf einstaklingsins með því að auka áhrif hans á 

eigið líf og með því að tryggja rétt hans til sjálfræðis, með valdeflingu og mannréttindi að 

leiðarljósi hverju sinni.  

2.2 Sjálfræði, sjálfstæði og lífsgæði 

Lífsgæði (e. quality of life), sjálfstæði (e.independence) og sjálfræði (e. autonomy) eru þrjú 

hugtök sem hanga gjarnan saman og því er best að skoða þau í samhengi hvert við annað og 

við valdeflingu. Lífsgæði er nokkuð sem við viljum öll og sumir taka því jafnvel sem 

sjálfsögðum þætti í tilverunni en fyrir ákveðin samfélagshóp geta lífsgæði og sjálfræði verið 

pólitískt baráttumál. Til að tengja þessi hugtök betur saman skal hafa í huga að 

aðlögunarhæfni hugtakana er mikil og best er að aðlaga þau að þeim aðstæðum sem við eiga 

hverju sinni. Í umfjöllun Johnstone (2001) er sjálfræði skilgreint sem geta einstaklingsins til 

að ákveða hvernig lífi hann kýs að lifa og sjálfstæði er skilgreint sem geta einstaklingsins til að 

hafa stjórn á eigin lífi, burtséð frá líkamlegri getu. Þetta er huglægt ferli frekar en áhersla á 

líkamlega getu. Ekki eru allir sammála um skilgreiningu og flokkun hugtaksins  og margt 

bendir til þess að lífsgæði snúast ekki einungis um að finna jafnvægi á milli ánægju og 

óánægju, heldur mikið frekar um að öðlast jákvæða sjálfsmynd og valdeflingu með því að 

hafa vald til að stjórna því sem fer fram í kringum mann (Johnstone, 2001). Fyrir fólk með 

fötlun er efnahagur og félagsleg tengsl meðal þeirra þátta sem skiptir miklu máli í lífsgæðum 

þeirra því það eykur bæði frelsi þeirra sem einstaklinga og valdeflingu, sem eykur valfrelsi til 

að hafa áhrif á eigið líf (Houston, 2004; Johnstone, 2001). Fyrir fólk með fötlun skiptir miklu 

máli að hafa möguleika á því að hafa val um búsetu og vera virkur þátttakandi í samfélaginu 

með því að vera í félagslegum samskiptum við aðra, hvort sem það þýðir að þessir 

einstaklingar séu virkir á atvinnumarkaði eða í frístundum sínum (Houston, 2004; Johnstone, 

2001). Í íslenskum lögum um málefni fatlaðs fólks nr. 59/1992 má finna ákvæði um atriði er 

varða búsetu og jöfn tækifæri til samfélagsþátttöku eins og stoðþjónustu, liðveislu, 

atvinnumál og félagslega hæfingu. Eins og fram hefur komið hér á undan eru valdefling, 

sjálfræði og sjálfstæði stór þáttur í því að öðlast lífsgæði og eðlilegt líf. Vissulega er mikil 

pólitík á bak við þessi hugtök og margt smátt þarf að hanga saman til að mannréttindum  

fatlaðra einstaklinga sé gætt og oftar en ekki má  líta til samfélagsins í þeim efnum. Það er 

með öllu óásættanlegt að ætlast sé til þess, í nútíma samfélagi, að sumir lifi við mannréttindi 

en aðrir ekki (Johnstone, 2001). Öll viljum við leggja okkar af mörkum til samfélagsins og 

finna það að hvert og eitt okkar skiptir máli. Þess vegna skiptir miklu máli að standa vörð um 

valdeflingu, sjálfræði og sjálfstæði einstaklinga með fötlun því það getur skipt sköpum fyrir 

þá, hvern og einn.  

2.3 Sjálfsmynd og sjálfsskilningur 

Lífsgæði og valdefling helst í hendur við sjálfsmynd einstaklingsins, öll viljum við lifa við 

mannréttindi, eiga þess kost að lifa mannsæmandi lífi og vera þátttakendur í daglegu lífi 

(Houston, 2004; Johnstone, 2001). Með því að tengja saman þessi þrjú hugtök; lífsgæði, 

valdeflingu og sjálfsmynd fæst dýpri skilningur á daglegu lífi fatlaðra einstaklinga.  

Sjálfsmynd er sú mynd eða hugmyndir sem hver og einn hefur um sjálfan sig, sem 

viðkomandi notar síðan til að skilgreina sig og aðgreina sig frá öðrum út frá aðstæðum í lífinu 

(Hrafnhildur Ragnarsdóttir, 1993). Samkvæmt kenningum Erik H. Erikson um þróun 

sjálfsmyndarinnar, þróast hún í samskiptum við aðra (Sigurjón Björnsson, 1986) sem síðan 

mótar sjálfskilning okkar (Eiríkur Karl Ólafsson, 2010; Rannveig Traustadóttir, Hanna Björg 

Sigurjónsdóttir og Helgi Þór Gunnarson, 2010). 

Í rannsókninni Börn, ungmenni og fötlun: Rannsókn á æsku og uppvexti fatlaðra barna og 

ungmenna (2010) er varpað ljósi á mikilvægi frásagna fatlaðra ungmenna af þeirra eigin 

upplifun af fötlun sinni og hvernig þau upplifa umhverfið og aðstæður sem þau hafa alist upp 

við. Rannsóknin er mikilvægur þáttur í því að skilja betur aðstæður fatlaðra barna og 

ungmenna frá þeirra eigin sjónarhorni og frásagnir þeirra gefa góða innsýn í daglegar 

aðstæður fatlaðra ungmenna (Rannveig Trautadóttir ofl., 2010). Sjálfmynd fatlaðra 

ungmenna mótast að sjálfsögðu út frá þeim aðstæðum sem þau lifa við, eins og annarra en 

aðstæður fatlaðra einstaklinga eru mjög misjafnar og þeim bjóðast mismikil tækifæri til 

þátttöku í daglegu lífi. Einnig þurfa þau að spegla sig í fordómum samfélagsins, en það getur 

haft neikvæð áhrif á sjálfsmynd þeirra (Eiríkur Karl Ólafsson, 2010; Rannveig Traustadóttir 

ofl., 2010). Fordómar í samfélaginu eru oftar en ekki byggðir á staðalímyndum um fatlað fólk, 

sem getur reynst mjög hamlandi fyrir fatlaða einstaklinga bæði félagslega og andlega. 

Fatlaðir einstaklingar gera sér grein fyrir fordómum í sinn garð og gera sitt besta til að sýna 

skilning á þekkingarleysi fólks á fötlun þeirra, þessi viðhorf geta bæði haft neikvæð og jákvæð 

áhrif á sjálfsmynd og sjálfsskilning fatlaðs fólks (Eiríkur Karl Ólafsson, 2010; Rannveig 

Traustadóttir ofl., 2010). Sumir upplifa fötlun sína sem jákvæða og þykir sem svo að hún gefi 

þeim eiginleika sem eru sérstakir og jákvæðir (Henderson, Bendini og Hecht, 1994). 

Sjálfsskilningur (e. self-identity) verður til við félags- og menningarlegar aðstæður, 

einstaklingar öðlast sjálfsskilning í félagslegum aðstæðum á sama tíma og hver og einn reynir 

að svara spurninguni; „Hver er ég?“ (Watson, 2002). Sjálfsskilningur fatlaðra einstaklinga þarf 

ekki endilega að miðast út frá þeim hömlunum sem fylgja fötlun þeirra heldur miðast 

skilgreiningur þeirra við það hverjir þeir eru og hvað þeir geta, í sátt við fötlun sína. Fyrir 

þeim er fötlunin eðlileg og ekki álitin vera hindrun eins og samfélagið gerir ráð fyrir. Yfirleitt 

eru fatlaðir einstaklingar meðvitaðir um að þeir ögra fyrirfram ákveðnum hugmyndum um 

það hvað það þýðir að vera „eðlilegur“, hvað það þýðir að vera fatlaður og þeim fordómum 

sem því fylgir (Watson, 2002). Sjálfsskilningur fatlaðs fólks getur verið brothættur vegna þess 

að þessir einstaklingar eru stanslaust að ögra „norminu“. Fatlaðir einstaklingar geta haft áhrif 

á sjálfsskilning sinn með því að túlka það sem aðrir segja um þá á þann hátt að það ógni ekki 

sjálfsskilningi þeirra og þannig eru þeir að móta sjálfið. Það er einstaklingurinn sem ákveður 

hvað hefur táknræna þýðingu fyrir sjálfskilning hans (Watson, 2002). Við mótun 

sjálfsskilnings fatlaðs fólks getur myndast mikil togstreita vegna þess að fötluðum 

ungmennum þykir oft erfitt að finna sig í samfélagi sem virðist vera skipt á milli þeirra sem 

eru fatlaðir og ófatlaðir (Eiríkur Karl Ólafsson, 2010). Það getur reynst erfitt fyrir fötluð 

ungmenni að spegla sig í fordómum í garð öryrkja og glíman við hinn fatlaða raunveruleika 

og „fötlunarstimpilinn” er ekki auðveld. Fatlaðir eru mjög meðvitaðir um þetta og upplifa það 

eins og fötlunarstimplinum sé þröngvað á þá og hann gæti haft í för með sér neikvæð áhrif á 

sjálfsskilning einstaklingsins. Það má segja að hinn fatlaði veruleiki og fötlunarstimpillinn 

hreinlega hamli fólki og dragi bæði úr lífsgæðum þeirra og hafi slæm áhrif á sjálfsskilning 

þeirra, vegna þess hversu erfitt hann getur gert fólki að vera virkir þátttakendur í 

samfélaginu (Eiríkur Karl Ólafsson, 2010). 

2.4 Vináttan 

Vinasambönd eru okkur mikilvæg, þau eru dýrmæt og eiga stóran þátt í því að móta hvernig 

við sjáum okkur sjálf (Cavet, 1998; Eiríkur Karl Ólafsson, 2010; Rannveig Traustadóttir ofl., 

2010). Það er mikilvægt fyrir fatlaða einstaklinga að fá tækifæri til að taka þátt í því sem 

ófatlaðir jafnaldrar þeirra eru að gera og upplifa sig sem hluta af hópnum. Þannig fá þeir 

tækifæri til að vera virkir þátttakendur, bæði í skólastarfi og frístundum, og taka þannig þátt í 

því sem vinir eða bekkjarfélagar eru að gera. Í almennu skóla -og frístundastarfi hafa fatlaðir 

einstaklingar tækifæri til að mynda vinasambönd við ófatlaða jafnaldra sína. Það skiptir miklu 

máli fyrir hina fötluðu að fá tækifæri til að prófa sig áfram með því að fylgja ófötluðum, 

þannig læra þau betur að þekkja sín eigin takmörk (Murray, 2002; Rannveig Traustadóttir 

ofl., 2010).  

Vinasambönd milli fatlaðra einstaklinga eru ekki síður mikilvæg vegna þess að þar fá þeir 

tækifæri til að ræða um skerðingu sína og deila reynslu sinni við aðra, sem eru jafnvel í sömu 

sporum, og fá þar með skilning sem ófatlaðir jafnaldrar hafa ekki (Eiríkur Karl Ólafsson, 2010; 

Rannveig Traustadóttir ofl., 2010;). Annar athyglisverður punktur varðandi vinatengsl 

fatlaðra ungmenna er sá að það virðist vera ríkjandi sú skoðun að fatlaðir eigi að eiga fatlaða 

vini og jafnvel frekar en ófatlaða vini, en ekki má gleymast að fatlaðir einstaklingar eru jafn 

ólíkir og þeir eru margir og því ekki sjálfsagt að þeir finni sig í hópi með öðrum fötluðum 

(Rannveig Traustadóttir ofl., 2010). 

2.5 Samantekt  

Í þessum kafla var farið yfir mikilvægi þess að fá tækifæri til að vera virkur þátttakandi í 

samfélaginu fyrir einstaklinga með fötlun, mótun sjálfsskilnings fatlaðs fólks og vináttuna. 

Hugtökin valdefling, sjálfræði, sjálfstæði, lífsgæði, sjálfsmynd, sjálfsskilningur og vináttan eru 

atriði sem skipta máli við að auka lífsgæði og frelsi í daglegu lífi fatlaðra einstaklinga. 

Hugtökin sem nefnd eru í kaflanum hafa hvert sitt mikilvægi en tengjast líka vel saman. Þau 

eiga hvert og eitt sinn þátt í að auka bæði tækifæri til þátttöku og efla einstaklinginn til 

þátttöku. Eftir lestur kaflans ætti að vera ljóst hversu mikla þýðingu það hefur fyrir 

einstaklinga með fötlun að öðlast fleiri tækifæri sem leiða til aukinnar þátttöku í daglegu lífi. 

Það felur í sér tækifæri til þátttöku í tómstundum, sem verður fjallað nánar um í næsta kafla.  

3 Þátttaka fatlaðra í tómstundum 

Tómstundir eru partur af daglegu lífi okkar allra. Þátttaka í tómstundum getur aukið lífsgæði 

fólks og því er mikilvægt að fá sem mest útúr þeim tíma sem við verjum í tómstundir. 

Tómstundir eru almennt taldar vera uppbyggilegar og heilsueflandi fyrir einstaklinginn. En 

tækifæri til tómstunda er eitt og aðgengi að tómstundum annað og því miður hafa ekki allir 

jafnan aðgang að tómstundum. Fatlaðir mæta hindrunum í tómstundum eins og annar 

staðar, sem getur haft í för með sér skert lífsgæði fyrir viðkomandi. Í þessum kafla verður 

farið yfir skilgreiningu hugtaksins tómstundir, mikilvægi tómstunda, rannsóknir á þátttöku 

fatlaðra í tómstundum og þær hindranir sem fatlaðir mæta í tómstundum.  

3.1 Skilgreining á hugtakinu tómstundir 

Hvergi er að finna „hina einu sönnu“ skilgreiningu á hugtakinu tómstundir og fræðimenn 

hafa misjafnar skoðanir þegar kemur að því að vera sammála um skilgreiningu hugtaksins 

(Vanda Sigurgeirsdóttir, 2010). Fimm nálganir eru á hugtakið tómstundir; 

 

Tómstundir sem tími: Sá tími sem ekki fer í það að sinna vinnu, daglegum skyldum 

eða líkamlegum nauðsynjum. Þessi skilgreining er mjög algeng en einnig mjög 

umdeild, ekki er hægt að segja að allur frítími fólks sé tómstund. 

Tómstundir sem athöfn eða starfsemi (e. activity): Röð athafna eða starfsemi sem 

einstaklingar velja að verja frítíma sínum í, svo sem tónlistarnám eða íþróttir. Þessi 

nálgun leggur minni áherslu á einstaklinginn og meiri áherslu á það sem er gert.  

Tómstundir sem gæði (e. quality): Í þessari nálgun skiptir máli að einstaklingurinn 

njóti sín í því sem hann velur að taka sér fyrir hendur. Í þessari nálgun er mikilvægt að 

einstaklingurinn hafi val og frelsi til að gera það sem hann telur að veiti sér mestu 

ánægjuna, vellíðan, afslöppun og sjálfsbætingu. Þessi nálgun er ekki gallalaus en 

leggur engu að síður áherslu á hlutverk tómstunda í að auka lífsgæði fólks.  

Tómstundir sem viðhorf (e. attitude): Í þessari nálgun eru tómstundir huglægt mat 

hvers og eins. Hér er það einstaklingurinn sem ákveður hvað er tómstund út frá hans 

reynslu og skilningi sem þýðir að tómstundir geta verið hvað sem er, jákvætt eða 



13 

neikvætt og átt sér stað hvar og hvenær sem er. Þessi nálgun getur gefið upplýsingar 

um það hvað fólk og hópar upplifa sem tómstund. 

Tómstundir sem hlutverk (e. function): Þessi nálgun er skyld bæði athafna – og 

gæðanálgun, með tilliti til þess hvað sé verið að gera og að það sé jákvætt fyrir 

einstaklinginn. Samkvæmt hlutverkanálgunini hafa tómstundir notagildi fyrir bæði 

einstaklinginn og samfélagið einnig er litið á tómstndir sem leið til að ná fram 

samfélagslega jákvæðum viðurkenndum markmiðum og leiðum. Hlutverkanálgunin 

leggur áherslu á notagildi tómstunda hvað varðar innihald og félagslegar afleiðingar. 

(Vanda Sigurgeirsdóttir, 2010)  

3.2 Hlutverk tómstunda-og félagsmálafræðingsins 

Tómstundir eru bæði óformlegt nám (e. non-formal education) og formlaust nám (e. 

informal education). Óformlegt nám er skipulagt og fer fram utan kennslustofunnar og 

nemandi velur sjálfur hvort að hann taki þátt í verkefnum eða ekki. Óformlegt nám byggir 

meira á samskiptum leiðbeinanda og nemanda og leiðbeinandinn getur stuðlað að dýpri 

þekkingu og færni og skapað umræður út frá verkefnum. Í formlausu námi kennir 

einstaklingurinn sér að miklu leyti sjálfur, með endurtekningum á því sem hann kann eða 

með því að prófa sig áfram á eigin forsendum, til dæmis með þátttöku í félagsstarfi (Jakob 

Frímann Þorsteinsson, 2011).  

Hlutverk tómstunda-og félagsmálafræðingsins felst í því að vera leiðbeinandi í óformlegu 

námi og að tryggja nemendum aðstæður og upplifanir sem gefa tækifæri til náms, frekar en 

upplifandir sem leiða ekki til náms (Jakob Frímann Þorsteinsson, 2011). Leggja skal áherslu á 

virk samskipti og skapa tækifæri sem gefa einstaklingum kost á að vinna saman og öðlast þar 

með félagslegan þroska og félagslega hæfni (Árni Guðmundsson, 2007; Jakob Frímann 

Þorsteinsson, 2011). Þess vegna er það mikilvægur þáttur í starfi tómstunda –og 

félagsmálafræðingsins að skapa jákvæðar og góðar forsendur fyrir samskiptum, vera góð 

fyrirmynd og leiðbeina einstaklingum sem ekki hafa náð mikilvægri félagslegari hæfni. 

Einstaklingurinn fær þannig tækifæri til að verða  meðvitaðri um sjálfan sig, hvað hann hefur 

fram að færa og fái þannig tækifæri til að verða virkur þátttakandi og öðlist jákvæða 

sjálfsmynd (Árni Guðmundsson, 2007). 

3.3 Mikilvægi tómstunda  

Þrátt fyrir erfiðleikana við að skilgreina hugtakið tómstundir er tómstundaiðja mjög mikilvæg 

í daglegu lífi fólks og óumdeilanlegt er að tómstundir veita fólki tilgang og þátttaka stuðlar að 

sjálfsbætingu og vellíðan (Cavet, 1998). Tómstundir gefa fötluðum tækifæri til að byggja upp 

vinasambönd út frá sameinginlegum áhugamálum, tækifæri til að takast á við nýjar áskoranir 

með jákvæðnina að leiðarljósi.  

Möguleikar fatlaðra einstaklinga til að vera þátttakendur í tómstundastarfi eru minni en 

ófatlaðra einstaklinga, sem þýðir líka að þau fá færri tækifæri til að mynda vinasambönd við 

aðra einstaklinga. Þetta getur leitt til félagslegrar einangrunar. Fatlaðir einstaklingar eru 

einnig meðvitaðir um að öðrum þykir erfitt að aðlaga ýmsar athafnir eða tómstundir til að 

þau geti tekið þátt og þau upplifa sig sjaldan velkomin. Reynsla fatlaðra ungmenna sýnir að 

hindranir, hvort sem þær eru líkamlegar, menningarlegar, fjárhagslegar eða andlegar, koma 

annað hvort í veg fyrir þátttöku eða aftra þeim í því að taka þátt í almennum tómstundum 

(Murray, 2002).  

 

Tómstundir bjóða upp á talsverða möguleika til náms. Hægt er að draga lærdóm af öllum 

þeim krefjandi verkefnum sem einstaklingar velja að taka sér fyrir hendur í gegum ævina, 

hvort sem það er reynslumiðaður eða vitsmunalegur lærdómur. Í gegn um tómstundir eins 

og leiki, námskeið, einstaklings- eða hópíþróttir læra einstaklingar til dæmis að fylgja reglum, 

öðlast aga og félagsfærni (Bull ofl., 2003). Útivist býður einnig uppá gott tækifæri til að takast 

á við nýjar áskoranir í frjálsu umhverfi og margt bendir til þess að útivera efli einstaklinginn 

og styrki bæði sjálfsmynd og meðvitund hans. Hugmyndafræði útináms byggist meðal annars 

á hugtakinu reynslumiðað nám (e. experiential learning). Skilgreining á hugtakinu 

reynslumiðað nám er að finna í bók Jakobs Frímanns Þorsteinssonar (2011,70):  

„Reynslumiðað nám er það að læra af athöfnum. Um er að ræða ferli sem einstaklingurinn 

byggir upp þekkingu, öðlast færni og breytir gildismati sínu vegna beinnar reynslu.“ 

Reynslumiðað nám á ekki eingöngu við um útivist eða það sem einstaklingar tileinka sér úti í 

náttúrunni. Hægt er að yfirfæra hugmyndafræði reynslumiðaðs náms og tileinka sér aðferðir 

til að vinna með reynsluna. Þegar unnið er með reynsluna er mikilvægt að ígrunda (e. 

reflect). Ígrundun gefur einstaklingum tækifæri til að íhuga eða ræða við aðra um hvaða 

lærdóm þeir draga af atvikum, útfrá fyrri reynslu, og leggja þannig áherslu á þýðingu 

reynslunnar. Að vinna með reynsluna eykur vitund einstaklinga fyrir upplifun, ýtir undir 

breytingar og líklegt er að einstaklingar innleiði þær inn í líf sitt út frá reynslu sinni. Hlutverk 

leiðbeinandans í reynslunámi er að hvetja nemendur til að rifja upp og ræða um reynslu sína. 

Úrvinnsla reynslunnar getur reynst þroskandi fyrir einstaklinginn. (Jakob Frímann 

Þorsteinsson, 2011).  

3.4 Tómstundir og heilsa 

Almennt séð hafa tómstundir heilsueflandi áhrif bæði fyrir líkamlega og andlega heilsu fólks 

þó vissulega geti tómstundir líka verið heilsuspillandi. Dæmi um slíkar tómstundir eru  

vímuefnaneysla eða tómstundir sem ýta undir hreyfingarleysi eins og til dæmis mikil 

tölvunotkun í frítíma (Bull ofl., 2003, Leitner og Leitner, 2012).  

Íþróttir og önnur hreyfing er gríðarlega vinsælt val á tómstund. Sýnt er fram á að 

tómstundir hafa jákvæð áhrif á líkamlega heilsu og að góð líkamleg heilsa hefu jákvæð áhrif á 

andlega heilsu. Eftir aðeins 30 mínútur af hóflegri (e. moderate) hreyfingu eins og til dæmis 

göngutúr batnar lundarfar einstaklinga til muna, það dregur úr þunglyndiseinkennum og 

vellíðan eykst (Leitner og Leitner, 2012).   

Streita er það sem hrjáir fólk hvað mest í daglegu lífi og neikvæð streita (e. distress) er 

algeng bæði meðal karla og kvenna, nemenda sem og annara einstaklinga. Besta leiðin til að 

forðast neikvæða streitu er að gefa daglegu lífi tilgang með því að hafa ákveðið jafnvægi í 

lífinu sem einkennist af markmiðasetningu og skuldbindingu við þau markmið, bæði 

langtíma-, og skammtímamarkmið. Langtímamarkmiðin verða að vera þýðingarmikil fyrir 

einstaklinginn og áherslan skal vera á framtíðina, best er að hugsa langtímamarkmiðin 

eitthvað í þessa átt „Hvað get ég gert í dag sem ég mun þakka sjálfum mér fyrir í 

framtíðinni?.“  Skammtímamarkmiðin eiga að snúast um að læra að njóta líðandi stundar. 

Með því að fylgja markmiðasetningunni eftir öðlast einstaklingurinn hugarró og sjálfsöryggi, 

sem síðan getur hjálpað honum að takast á við streitu í daglegu lífi. Skilningur á mikilvægi 

tómstunda ýtir undir það að einstaklingurinn verði meðvitaðri um eigin velferð og vellíðan 

(Leitner og Leitner, 2012). Annað sem hjálpar við að draga úr streitu einkennum er húmor og 

hlátur (Leitner og Leitner, 2012). Náin vinasambönd eru einnig talinn minnka áhrif 

streituvalda og viðhalda andlegri heilsu fólks á öllum æviskeiðum (Arroyo og Sergin, 2011). 

3.5 Tómstundir og lífsgæði 

Tómstundir leika stórt hlutverk við að auka lífsgæði fólks (Leitner og Leitner, 2012) og eins og 

fjallað hefur verið um hér að ofan, er ekki sjálfsagt að fatlaðir einstaklingar njóti sömu 

réttinda né lífsgæða og einstaklingar sem eru ófatlaðir. Lífsgæði felast í því að vera virkur 

þátttakandi í daglegu lífi og þátttaka í tómstundum er hluti af því að vera virkur þátttakandi í 

samfélaginu (Johnstone, 2001). Með því að tengja betur saman hugmyndafræði innan 

fötlunarfræðinnar, við skilgreiningu á hugtakinu tómstundir, má gera tilraun til að skilja 

mikilvægi tómstundafræði fyrir fatlaða einstaklinga og leggja áherslu á það sem mikilvægt er 

til að auka lífsgæði fatlaðra einstaklinga.  

Út frá félagslega líkaninu innan fötlunarfræðinnar (e. the social model of disability) er litið 

svo á að fötlunin sé afleiðing þeirra hamlana sem samfélagið þröngvar upp á eintaklinga. 

Samfélagið gerir þar af leiðandi ekki ráð fyrir einstaklingum með líkamlegar skerðingar, sem 

getur leitt til þess að einstaklingar með skerta getu verða útilokaðir frá því að taka þátt í 

hefðbundnum (e.mainstream) athöfnum (Houston, 2004). Skerðing á lífsgæðum fatlaðra 

felst í þeim hindrunum sem þeir verða fyrir vegna fötlunar sinnar. Einstaklingar eru útilokaðir 

frá þátttöku í samfélaginu vegna líkamlegra -, umhverfis -, lagalegra -, menningarlegra - og 

viðhorfatengdum hindrunum, sem leiðir til þess að tækifæri fatlaðra einstaklinga til að eiga 

innihaldsríkt líf minnka til muna. Félagslega líkanið varpar ljósi á hvernig litið er á fötlunina 

sem óæskilega og hún gerð að aðalástæðu þess að einstaklingar eru útilokaðir frá almennri 

þátttöku og gerir lítið úr þörf fatlaðra einstaklinga til að viðhalda andlegri og líkamlegri 

vellíðan (Houston, 2004). Það er nauðsynlegt að líta á valdeflingu og lífsgæði fatlaðra 

einstaklinga sem mikilvæga. Í kjölfar þeirrar kúgunar og útilokunar sem fatlaðir einstaklingar 

verða fyrir af hálfu yfirvalda þegar þeim er neitað um aðstoðarfólk eða aðra þjónustu, sem 

auðveldar þeim þátttöku í daglegu lífi, verður álagið meira á fjölskyldur fatlaðra (Devas, 

2003). Foreldrar sjá sig tilneydda til að sjá um börnin sín öllum stundum og börnin eiga á 

hættu að verða ofvernduð vegna fötlunar sinnar og vegna þess að þau eru eingöngu í umsjá 

foreldra sinna, sem síðan getur leitt til þess að barnið missir af tækifærinu til að öðlast 

mikilvæga og þroskandi reynslu í félagslegum samskiptum við aðra. Við að vera neitað um 

tækifæri til að öðlast þann félagsþroska sem þarf til að vera virkur þátttakandi í samfélaginu, 

með ofangreindum hætti, er hætta á að til verði keðjuverkandi ferli sem gerir fötluðum 

einstaklingum og fjölskyldum þeirra erfitt fyrir að losna út úr ofverndunar-vítahringnum 

(Cavet, 1998; Devas, 2003; Murray, 2002).  Áhrif ofverndunar foreldra geta haft slæmar 

afleiðingar fyrir fötluð börn. Ofvernduð börn eru líklegri til að verða vera félagslega 

einangruð og hafa þar af leiðandi færri tækifæri til að eignast vini (Murray, 2002). 

3.6 Sjálfsskilningur, vináttan og félagsleg einangrun 

Sjáfsskilningur fatlaðra einstaklinga er mikilvægur til að fá betri innsýn í daglegt líf þeirra sem 

lifa með fötlun. Merking fötlunar fyrir einstaklinginn veltur á tilfinningum tengdum sjálfinu 

(e. the self) og aðstæðum (e. situastion). Einstaklingur sem hefur neikvæðan sjálfsskilning og 

upplifir mikið tilgangsleysi (e. rolelessness) er síður líklegur til að taka þátt í tómstundum 

(Henderson ofl., 1994). Þetta á sérstaklega við um konur. Sjálfsskilingur fatlaðra kvenna er 

talin hafa áhrif á viðmót þeirra gangvart tómstundum og þátttöku (Cavet, 1998; Henderson 

ofl., 1994). Sjálfsskilningur fatlaðra einstaklinga getur bæði verið jákvæður og neikvæður. Til 

dæmis virðist ofverndun foreldra fatlaðra barna hafa neikvæð áhrif á sjálfsskilning þeirra 

(Murray, 2002) og talið er að tómstundir hafi jákvæð áhrif á sjálfsskilning (Henderson ofl., 

1994). Þátttaka í tómstundum getur átt þátt í því að hjálpa fötluðum einstaklingum að 

sættast við líkamlegar skerðingar sínar og þau viðhorf sem eru ríkjandi í samfélaginu í garð 

þeirra (Henderson ofl., 1994). Þátttaka í tómstundum ýtir undir félagsleg samskipti, sem 

leggur grunninn fyrir vinatengsl milli einstaklinga (Gerður Gústavsdóttir,Helga Guðjónsdóttir 

og Valrós Sigurbjörnsdóttir, 2006; Murray, 2002). Einstaklingar sem taka þátt í tómstundum 

eru líklegri til að mynda vinasambönd en þeir sem ekki taka þátt í neinum tómstundum 

(Gerður Gústavsdóttir ofl., 2006). Vináttan er okkur dýrmæt, hún heldur okkur gangandi á 

erfiðum tímum, góð vinátta ætti að einkennast af umhyggju, hvatningu og trausti. Báðir 

aðilar leggja sig fram við að viðurkenna hvorn annan (Álfheiður Steinþórsdóttir og Guðfinna 

Eydal, 2001; McVilly, Stancliffe, Parmenter og Burton-Smith, 2006). Vináttan er talin vera 

sérstaklega mikilvæg fyrir börn og unglinga, samskipti við jafningja eykur félagsþroska og 

hjálpar unglingum sérstaklega að kljást við streituvalda (e. stressors) unglingsárana. Það 

sama á við um fullorðinsárin, vináttan hjálpar einstaklingum að kljást við ótal streituvalda og 

viðhalda andlegu heilbrigði (Arroyo og Segrin, 2011). Vinátta gefur einstaklingum einnig 

meiri tilgang í daglegu lífi (Álfheiður Steinþórsdóttir og Guðfinna Eydal, 2001; Cavet, 1998). 

Mörgum getur hinsvegar þótt erfitt bæði að eignast vini og viðhalda vinskap við jafnaldra 

sína (Gerður Gústavsdóttirofl., 2006; McVilly ofl., 2006). Þetta á bæði við um einstaklinga í 

sérskólum og almennum skólum. Einstaklingar í sérskólum fá síður tækifæri til að mynda 

félagsleg tengsl við ófatlaða jafnaldra, sem mætti líta á sem útilokun fatlaðra frá hinu 

almenna samfélagi. Einstaklingar í almennum skólum eiga erfiðara með að viðhalda vinskap 

við þá jafnaldra sem þeir kynnast í skólanum, hvort sem það er vegna þess að jafnaldrar 

þeirru búa langt í burtu frá þeim eða eru í tómstundum sem einstaklingar með fötlun geta 

ekki tekið þátt í. Að sama skapi er líklegra að fatlaðir einstaklingar í almennum skólum verði 

fyrir einelti, einangrun og ofbeldi (Gerður Gústavsdóttir ofl., 2006; Murray, 2002). Unglingar 

með meðfæddar líkamlegar fatlanir eru líklegri til að hafa minni sjálfstraust og eru þess 

vegna líklegri til að draga sig í hlé frá félagslegum samskipum við skólafélaga sína. Þátttaka í 

leikjum og öðrum athöfnum sem krefst líkamlegrar færni kemur síður til greina og því er 

líklegt að líkamlega fatlaðir unglingar verði síður teknir í sátt af ófötluðum jafnöldum, sem 

leiðir til félagslegrar einangrunar og depurðar (Gerður Gústavsdóttir ofl., 2006). Sumir 

einstaklingar með fötlun þurfa á aðstoðarmanneskju að halda í skóla og eða frítíma og sumt 

bendir til þess að það reynist einstaklingum með fötlun erfiðara að mynda vinasambönd 

þegar þau eru í fylgd með aðstoðarmanneskju. Það reynist unglingum sérstaklega erfitt að 

vera í fylgd með fullorðnum þegar þau hafa þörf fyrir að vera líkt og flestir unglingar, lausir 

undan eftirliti foreldra sinna eða annara fullorðina (Murray, 2002; Rannveig Traustadóttir 

ofl., 2010).  

3.7 Rannsóknir á þátttöku fatlaðra í tómstundum 

Mikið misræmi er að finna í umfjöllun um þátttöku fatlaðra ungmenna í tómstundum í 

tómstundafræðum og fötlunarfræðum. Afar lítð hefur verið rannsakað og fötlunarfræðin 

gerir heldur ekki sérstaklega ráð fyrri mikilvægi rannsókna á sviði tómstundafræða eða 

mikilvægi tómstunda fyrir fatlaða (Aitchison, 2003). Vegna þess hversu erfitt er að skilgreina 

hugtakið tómstundir má benda á að skilgreining á hugtakinu tómstundir (2010), sem vísað er 

í hér að ofan, er nokkuð gagnrýnd og er alls ekki gallalaus. Því má segja að skilgreiningin á 

hugtakinu tómstundir sé úr takti bæði við fötlunarfræðina og raunveruleika fatlaðra 

einstaklinga að vissu leyti. Skilgreiningin gerir lítið ráð fyrir því sem fötlunin sjálf hefur í för 

með sér, til dæmis er ekki sjálfsagt að einstaklingur með fötlun hafi vald né val um hvað hann 

gerir og hvenær, daglegt líf hans getur verið háð ýmsum utanað komandi þáttum sem hafa 

áhrif á sjálfræði hans og sjálfstæði t.d aðgengi og tækifæri til þátttöku í tómstundum. Fyrir 

marga fatlaða einstaklinga eru tómstundir hvorki skilgreindar sem tími eða athöfn heldur 

skiptir þá meira máli að upplifa valfrelsi og ánægju við það að hitta fólk og eiga ánægjuleg 

samskipti (Aitchison, 2003). Út frá þessu má sjá að skilgreining á hugtakinu tómstundir 

(2010) er á skjön við hugmyndafræði félagslega líkansins innan fötlunarfræðinnar. Flestar 

nálganirnar í skilgreininguni á hugtakinu tómstundir gera ekki ráð fyrir því hvernig fatlaðir lífa 

sínu daglega lífi, það er að segja að fatlaðir einstaklingar hafa síður val um það hvernig þeir 

stjórna tíma sínum og hversu lítið val þeir hafa þegar kemur að tómstundum eða að erfitt 

getur verið að greina hvað tími er tómstund og hvaða tími er frítími þegar einstaklingur er 

ekki á vinnumarkaði (Cavet, 1998).  

Þegar litið er til þess hvaða tómstundir ungmenni með fötlun velja sér bendir margt til 

þess að þau velji sér svipaðar tómstundir og ófatlaðir jafnaldrar þeirra. Aðalmunurinn er 

einkum fólginn í magni þess tíma sem eytt er við athafnir eins og að horfa á sjónvarp eða 

vera með vinum. Fötluð ungmenni eyða töluvert meiri tíma í það að horfa á stjónvarp eða 

vera í tölvunni og þar með mun minni tíma í skipulögðum tómstundum og samveru með 

vinum. Einnig voru fötluð ungmenni líklegri til að verja tíma sínum ein eða með fjölskyldu í 

tómstundum miðað við ófötluð ungmenni (Aitchison, 2003; Murray, 2002).   

Í rannsókn Gerðar Gústafsdóttur, Helgu Guðjónsdóttur og Valrósar Sigurbjörnsdóttur 

(2006) er fjallað um gildi og mikilvægi félagslegrar þátttöku fyrir unglinga með hreyfifrávik. 

Rannsóknin sýnir fram á að fötluðum unglingum getur gengið mjög vel félagslega en hún 

sýnir einnig fram á það að fatlaðir einstaklingar eiga það á hættu að verða fyrir mikilli 

félagslegri einangrun. Þá er bent á hversu mikilvægt það er fyrir þá einstaklinga sem ekki 

gengur vel félagslega að úrræðin séu til staðar og í því samhengi er tómstundaiðja talin mjög 

mikilvæg. Félagsleg þátttaka bætir sjálfstraust, vellíðan, eykur líkur á vináttutengslum og 

kemur í veg fyrir félagslega einangrun. Margt bendir þó til að einstaklingar með líkamlegar 

fatlanir og unglingar með athyglisbrest með ofvirkni (e. attention deficit-hyperactivity 

disorder) eru líklegri til að verða fyrir aðkasti og einelti í skólum. Í rannsókninni kemur meðal 

annars fram að þolendur eineltisins töldu að skólinn hefði ekki gripið inn í eineltið og þessir 

unglingar upplifðu mikla hræðslu og vanlíðan í skólanum. Þátttaka fatlaðra unglinga í 

íþróttum er þónokkur. Margir fatlaðir unglingar stunda einhverskonar íþróttir. Þeir unglingar 

sem voru verr staddir félagslega stunduðu frekar íþróttir sem ekki kröfðust mikilla félagslegra 

samskipta en þeir sem voru vel staddir félagslega áttu það sameiginlegt að stunda íþróttir og 

eiga vini. Stuðningur foreldra virðist skipta miklu máli í tómstunda- og íþróttaiðkun fatlaðra 

unglinga. Einstaklingar sem tóku virkan þátt í einhverskonar tómstundarstarfi í frístundum 

sínum voru líklegri til að eiga vini og voru áberandi framfærnari en þeir sem tóku lítinn þátt í 

félagsstarfi. Þessi rannsókn á þátttöku fatlaðra unglinga styður fullyrðingar um mikilvægi og 

gildi tómstundaiðkunar, að hún sé sjálfsbætandi og auki líkur á vinatenglsum.  

Umfjöllun um þátttöku fatlaðra í útivist fjallar mikið um þær hindranir sem fatlaðir 

einstaklingar og fjölskyldur þeirra mæta þegar kemur að útvist sem tómstund. Einstaklingar 

með hreyfihamlanir mæta fleiri hindrunum en einstaklingar með andlegar fatlanir, og 

hreyfihamlaðir upplifa frekar óöryggi þegar kemur að útivist en ófatlaðir (Burns og Graefe, 

2007). Ekki er lögð næg áhersla á að skapa umhverfi sem hentar einstaklingum með 

hreyfihamlanir til þátttöku í útivist. Vilji fatlaðs fólks til þátttöku í útivist meðal fatlaðra er til 

staðar, útivist er vinsælt val á tómstund meðal fatlaðra einstaklinga, sem hafa getuna til að 

taka þátt, og það hefur sýnt sig að fatlaðir einstaklingar njóta jafns ávinnings af útivist sem 

tómstund og ófatlaðir einstaklingar (Burns og Graefe, 2007).  

3.8 Hindranir í tómstundaiðkun fatlaðra einstaklinga 

Gerð hindrana sem koma í veg fyrir þátttöku einstaklinga með fötlun til í tómstundum má 

skipta í þrennt. Þetta eru líkamlegar hindranir, félagslegar hindranir og skynrænar hindranir 

(e. perceptual barriers). Líkamlegar hindranir eru augljósastar og geta til dæmis verið 

tröppur, þröng rými, stigar, gangar, þröng hurðarop, birtustig og einnig má nefna atriði eins 

og aðgengi á bílastæðum og almenningssalernum. Allt eru þetta þættir sem hindra þátttöku 

þeirra sem eiga við líkamlegar hömlur að stríða vegna þess að skipulag bygginga hefur 

yfirleitt fyrst og fremst miðast við skipulag sem hentar meðal manni, sem er þrítugur og 

hraustur. (Bull ofl., 2003). Umhverfi einstaklingsins og skipulag þess getur haft neikvæð áhrif 

á líf einstaklinga með líkamlega fötlun og í raun hlaðið einni hindrun ofan á aðra, ef svo má 

segja. Fötlunin er ein hindrun en umhverfið önnur (Bull ofl., 2003; Devas, 2003). Það er að 

segja, umhverfinu er hægt að breyta en oft gleymist að aðlaga aðgengi í byggingum að 

þörfum þeirra sem eiga erfiðara með að komast um, þar sem stigar eru eða háir þröskuldar. 

Erfiðara getur verið að koma í veg fyrir félagslegar hindranir því þær eru víða. Til þess að 

draga úr þeim félagslegu hindrunum sem einstaklingar með fötlun þurfa að kljást við, þarf að 

eiga sér stað viðhorfsbreyting almennings til fatlaðra einstaklinga. Viðhorf og skilningsleysi 

fólks er oftast erfiðasta hindrunin sem fólk með fötlun mætir í samfélaginu. Það á ekki bara 

við í frístundum heldur á það einnig við á vinnumarkaði. Ríkjandi viðhorf til fatlaðra 

einstaklinga í samfélaginu getur haft áhrif á þátttöku þeirra á vinnumarkaði, sem verður 

gjarnan til þess að fatlaðir einstaklingar hafa ekki miklar tekjur sem svo hefur aftur áhrif á 

það hvernig þeir nýta frítíma sinn. Vegna minni tækifæra á almennum vinnumarkaði er 

einstaklingurinn háður fjárhagsaðstoð frá ríkinu og vegna fötlun sinnar gæti viðkomandi 

þurft aðstoð við að sinna daglegu lífi. En það er ekki sjálfgefið að viðkomandi fái alla þá 

þjónustu sem hann þarf, eins og til dæmis aðstoðamanneskju í frístundum, sem telst þá sem 

aukakostnaður fyrir ríki eða sveitarfélag (Bull ofl., 2003). Síðan eru það skynrænar hindranir. 

Það má segja að skynrænar hindranir séu til staðar þegar einstaklingar skynja sínar eigin 

takamarkanir, sem stofnanir eða félög setja þeim, sem annað hvort líkamlegar hindranir eða 

félagslegar hindranir, það er þegar stofnun eða félag mætir ekki þörfum fatlaðs 

einstaklingsins, annað hvort vegna lélegs aðgengis eða slæms viðmóts starfsfólks (Bull ofl., 

2003). Samgöngur geta líka hindrað tómstundaiðju fatlaðs fólks. Þeim getur fylgt kostnaður 

sem fatlaðir einstaklingar ráða ekki við vegna bágra fjárhagsstöðu og erfitt getur verið fyrir 

fatlaða einstaklinga að nýta sér hefðbundar samgöngur, eins og strætisvagna, sem eru 

yfirleitt ekki aðgengilegir fyrir einstaklinga með hamlanir (Cavet, 1998). Nauðsynlegt er að 

gera ráð fyrir viðeigandi aðstoð fyrir einstaklinginn svo að reynsla hans í frístundum verði 

jákvæð og uppbyggjandi. Því er mikilvægt að starfsfólk og aðrir fagaðilar sýni rétt viðmót og 

leggi áherslu á það sem einstaklingurinn getur gert, í stað þess að einblína á það sem hann 

getur ekki gert (Bull ofl., 2003; Devas, 2003). Þessar hindranir geta haft mikil áhirf á daglegt 

líf fatlaðra einstaklingar, þar sem hægt er að tengja þær við langflestar daglegar athafnir.  

Þær hindranir sem fatlaðir mæta í tómstundum eru í takt við hugmyndafræði 

fötlunarfræðanna. Hindranir af þessu tagi leiða til mikilla skerðinga á lífsgæðum og þátttöku 

fatlaðra einstaklinga. Félagsfræðilega líkanið innan fötlunarfræðinnar gerir ráð fyrir að það sé 

samfélagið sem fatlar einstaklinginn en ekki líkamlega skerðingin sjálf. Umfjöllun um aðgengi 

og tækifæri til þátttöku í tómstundum er í samræmi við félagslega líkanið innan 

fötlunarfræðinnar um að hindranir í samfélaginu orsaki einangrun og skort á þjónustu, með 

lélegu aðgengi að manngerðu umhverfi (Guðrún V. Stefánsdóttir, 2008).  

3.9 Samantekt 

Í þessum kafla hefur verið farið yfir ýmis atriði varðandi þátttöku fatlaðs fólks í tómstundum. 

Rannsóknir á þátttöku fatlaðara einstaklinga í tómstundum skiptast í tvennt. Annars vegar 

sýna rannsóknir fram á að einstaklingum gengur vel og þeir taka virkan þátt í sínu lífi en 

hinsvegar að fólki gengur mjög illa og er mjög illa statt félagslega, á fáa vini og er mjög 

félagslega einangrað. Mikið er um hindranir í þátttöku fatlaðs fólks í tómstundum og 

þessvegna er það markmið kaflans að benda á að tómstundir eru jafnmikilvægar fyrir fatlaða 

og ófatlaða en einnig að benda á að fatlaðir einstaklingar eiga mjög á hættu að einangrast, 

hvort sem af völdum eineltis, skorts á sjálfstrausti eða vegna lélegs aðgengis að 

tómstundarúrræðum. Það er því mikilvægt að vekja athygli á þeirri staðreynd að fatlað fólk 

nýtur ekki sömu réttinda og aðrir við val um virka þátttöku í tómstundum. Hentug úrræði í 

tómstundum eru mjög mikilvæg við að efla fatlaða einstaklinga til að auka lífsgæði og 

vellíðan. 

4 Hlutverk og mikilvægi sumarbúða fyrir fatlaða einstaklinga 

Markmið almennra sumarbúða er fyrst og fremst að bjóða börnum og unglingum uppá 

ánægjulega tómstundaupplifun með öðrum börnum og unglingum. Annað markmið 

sumarbúða er að bjóða uppá tækifæri til að öðlast nýja færni, stuðla að þroska og sjálfstæði 

og gefa einstaklingum tækifæri til að kynnast jafningjum sínum og mynda vinatengsl. 

Sumarbúðir fyrir fatlaða einstaklinga hafa sömu markmið og almennar sumarbúðir, en það 

hefur sýnt sig að slíkar sumarbúðir gefa einstaklingum tækifæri til að losa um neikvæðar 

tilfinningar eins og ótta, reiði, einmanaleika og pirring. Einstaklingarnir átta sig á því að þau 

eru ekki ein með tilfinningar sínar og upplifanir. Einnig er umhverfið kringum sumarbúðirnar 

aðgengilegt og margt bendir til þess að þegar umhverfið hindrar ekki einstaklinginn er 

líklegra að hann tileinki sér nýja þekkingu og láti frekar reyna á líkamlega getu. Þátttaka í 

óhindruðu umhverfi er talin stuðla að góðri heilsu og vellíðan (Goodwin og Staples, 2005).  

Svokölluð sérúrræði þykja nokkuð umdeild og gagnrýni verð. Hugmyndafræði innan 

fötlunarfræðinnar um blöndun (e. inclusion) styður rétt fatlaðs fólks til jafnrar þátttöku með 

ófötluðum sem er ekki fullkomlega í takti við hugmyndafræði sérúrræða, en hún gengur út á 

að fatlað fólk fái að njóta sín á jafningjagrundvelli með öðrum fötluðum í óhindruðu umhverfi 

(Goodwin og Staples, 2005). Umfjöllun um sumarbúðir sýnir að það er talið mikilvægt að 

fatlað fólk fái tækifæri til þátttöku með ófötluðum en það þýðir að mikil ábyrgð leggst á 

starfsfólk og skipulag starfseminnar sem fram fer í sumarbúðunum. Það getur reynst vel 

(Hutchison, Mecke og Sharpe, 2008), en það hefur líka sýnt sig að ekki tekst öllum vel til 

þegar reynt er að stuðla að blöndun fatlaðra og ófatlaðra. Vegna mikillar áherslu á blöndun 

fatlaðra og ófatlaðra getur komið upp sú staða að úrræðum sem henta fötluðum, fækkar enn 

frekar ef sérúrræði standa ekki heldur til boða. Hætta er á að litið verðir framhjá mikilvægi 

sérúrræða fyrir fatlaða (Goodwin og Staples, 2005). Ekki má líta fram hjá því að það er 

mikilvægt að hafa val um úrræði fyrir hvern og einn eins og rannsóknir (Gerður Gústavsdóttir 

ofl., 2006) um þátttöku fatlaðra í tómstundum gefa til kynna. Sérstaklega þegar litið er til 

þess að sá stuðningur sem fatlaðir geta veitt hvert öðrum er ómetanlegur og einstakur eins 

og rannsóknirnar sem fjallað verður um hér á eftir leiða í ljós. 

4.1 Rannsóknir um sumarbúðir fyrir fatlaða 

Sumarbúðir sem sérstaklega eru ætlaðar fötluðum einstaklingum geta boðið uppá óhindrað 

umhverfi og fordómalausar aðstæður til tómstunda. Einnig geta sumarbúðir sem eru 

sérstaklega ætlaðar fötluðum einstaklingum, boðið upp á jafningjagrundvöll, þar sem 

einstaklingar fá tækifæri til að hittast og ræða skerðingar sínar og finna að þau eiga margt 

sameiginlegt með öðrum sem eru í svipaðri stöðu og þau sjálf. Sumir finna fyrir álagi við að 

fylgja ófötluðum eftir. Því er mikilvægt að í boði sé fyrir fatlaða einstaklinga að hittast og 

kynnast á jafningjagrunni (Goodwin og Staples, 2005). Einnig getur reynst erfitt fyrir ófatlaða 

foreldra að undirbúa fötluð börn sín fyrir þá stimplun (e. stigmatization) sem þau munu 

verða fyrir og þeim fordómum sem eru til staðar í samfélaginu. Tækifæri til að kynnast á 

jafningjagrundvelli er talið styrkja sjálfsskilning fatlaðra einstaklinga sem síðan hjálpar þeim 

sjálfum að kljást við staðalímyndir og fordóma (Goodwin og Staples, 2005).  

   Rannsóknir Goodwin og Staples (2005) og Dawson og Liddicoat (2009) um þátttöku 

fatlaðra einstaklinga í sumarbúðum fyrir fatlaða sýndu fram á að öllum þátttakendum þótti 

dýrmætt að hafa möguleika á því að taka þátt í sumarbúðum fyrir fatlaða, fá möguleika á að 

kynnast öðrum fötluðum og geta síðan viðhaldið vinatengslunum, með því að hittast í 

sumarbúðunum þar sem þau kynntust. Vináttan og vinatengslin voru stór partur af 

ástæðunni fyrir þátttöku þeirra og ánægju. Mjög algengt var að einstaklingar mynduðu góð 

vinasambönd. Sumarbúðirnar voru staður þar sem þátttakendurnir fengu tækifæri til að 

prófa nýja hluti og takast á við nýjar áskoranir á sínum forsendum. Það kom jafnvel sumum 

þátttakendum á óvart að þeir gátu meira en þeir héldu í fyrstu. Fyrir flesta þátttakendur voru 

sumarbúðirnar eina tækifæri þeirra til að taka virkan þátt í útivist og þótti þeim sú reynsla 

mjög dýrmæt og ánægjuleg. Bæði þátttakendurnir sjálfir og foreldrar þeirra lýstu dvölinni í 

sumarbúðunum í þá áttina að hún hafi aukið sjálfstraust, sjálfstæði og lífsgleði þeirra. 

Foreldrarnir voru sérstaklega þakklátir fyrir tækifærið sem sumarbúðirnar buðu upp á fyrir 

börnin þeirra og þá sjálfa. Þar sem þær buðu upp á hvíld frá daglegu amstri bæði fyrir 

þátttakendur og foreldra þeirra. Þátttakendur litu á sumarbúðirnar sem tækifæri til að 

ferðast, komast burt frá foreldrum, standa á eigin fótum og sýna sjálfstæði. Þegar reyndi á 

sjálfstæði þeirra varð það til þess að sumir þátttakendur fóru að velta fyrir sér framtíðinni og 

hvernig þau sæju það fyrir sér að búa sjálfstætt. Í sumarbúðunum upplifðu allir sig sem hluta 

af hóp og fannst dýrmætt að geta losnað undan neikvæðum viðhorfum og niðurlægingu sem 

þau upplifðu í daglegu lífi. Öllum þátttakendum þótti mjög vænt um þá reynslu sem 

sumarbúðirnar gáfu þeim á einn eða annan hátt og bæði þátttakendur og foreldrar töluðu 

um að þau hefðu búið lengi að reynslunni. Sjálfstraust þeirra og sjálfstæði jókst sem skilaði 

sér í því að þeim þótti auðveldara að taka þátt í félagslegum aðstæðum en áður. 

 

4.2 Samantekt 

Í þessum kafla var farið yfir rannsóknir um sumarbúðir fyrir fatlaða. Rannsóknirnar sýna að 

mikilvægi sumarbúðanna er mikið og þær hafa augljóslega mikið gildi fyrir þátttakendur. 

Sumarbúðir er staður þar sem einstaklingar fá tækifæri til að vera þau sjálf, eignast vini og 

taka þátt í ýmsu sem þeim býðst ekki tækifæri till í hefðbundnu tómstundaumhverfi.  

Hér á eftir mun ég vísa í viðtal sem ég átti við forstöðumanneskju sumarbúða fyrir 

fatlaða á Íslandi og sýna fram á tengsl á milli þess sem hefur verið fjallað um hér að ofan um 

þátttöku og mikilvægi tómstunda og erlendra rannsókna á starfsemi sumarbúða og starfsemi 

íslenskra sumarbúða fyrir fatlaða.  

5 Rannsóknaraðferð og viðtal 

Í þessari ritgerð er stuðst við eigindlega aðferðafræði. Eigindlega aðferðafræði er 

fyrirbærafræðaleg nálgun á reynslu og aðstæður einstaklinga. Fylgst er með einstaklingum í 

sínu daglega umhverfi og tekin við þá viðtöl, þar sem spurningar og svör eru ekki á stöðluðu 

formi heldur miða að því að fá viðmælanda til að lýsa reynslu sinni og upplifun. Útkoma 

eigindlegra rannsókna eru ekki tölulegur samanburður heldur hugtök eða þemu sem lýsa 

hvað er sameiginlegt með reynslu eða upplifun mismunandi hópa og einstaklinga (Jón 

Gunnar Bernburg, 2005).  

5.1 Afstaða höfundar 

Afstaða mín til viðfangsefnis ritgerðarinnar grundvallast af persónulegri reynslu. Sjálf er ég 

með meðfædda hreyfihömlun. Einnig hef ég verið svo lánsöm að kynnast einstaklingum með 

mismunandi fatlanir, sem ég tel að gefi mér enn betri innsýn inn í líf fatlaðs fólks hvað það 

þýðir fyrir aðra en sjálfa mig, að lifa með fötlun og hvað fatlaðir einstaklingar eiga 

sameiginlegt.  

Ég hef reynslu af því að taka þátt bæði með ófötluðum og fötluðum. Reynsla mín af 

tómstundum er misjöfn, bæði góð og slæm. Út frá reynslu minni myndi ég fyrst og fremst 

leggja áherlsu á mikilvægi þess að einstaklingur hafi val um hvort hann taki þátt í 

svokölluðum sérúrræðum eða verji tómstundum sínum með ófötluðum.  

 Með þessari ritgerð vil ég leggja áherslu á mikilvægi tómstundaiðju fyrir fatlað fólk. Ég tel 

mikilvægt að benda bæði á það sem betur má fara og það sem heppnast vel. Vonandi vekur 

ritgerðin lesendur til umhugsunar um hvernig sé hægt að auka lífsgæði fatlaðs fólks, bæði 

með aukinni þátttöku og auknum möguleikum til tómstunda. Ég tel að námið sjálft í 

tómstunda- og félagsmálafræði leggi ekki nægilega mikila áhersla á að opna augu nemenda 

fyrir stöðu fatlaðra, þegar kemur að tómstundum og möguleikum á að stuðla að aukinni 

þátttöku fatlaðra í tómstundum, hvað sé vel gert  og hvernig meigi bæta það sem betur 

meigi fara. 

Persónuleg reynsla mín af sumarbúðum sem ætlaðar eru fyrir fatlaða er ástæðan fyrir 

þessari ritgerð. Upplifunin af sumarbúðunum er mér dýrmæt og hún hafði mikla og jákvæða 

þýðingu fyrir mig á unglingsárunum. 

5.2 Lýsing á viðmælanda og framkvæmd  

Viðmælandi minn hefur áralanga reynslu af því að vinna í sumarbúðum fyrir fatlað fólk. 

Viðtalið fór fram á vinnustað viðmælandans. Rannsóknarformið var eigindlegt og fimm 

spurningar hafðar til hliðsjónar. Þær voru einungis viðmið til að leiða viðtalið áfram. Viðtalið 

var afritað og kódað. Fjallað verður nánar um þemu viðtalsins hér á eftir. Tilgangur viðtalsins 

var tvíþættur. Fyrst og fremst að fá innsýn í starfsemi íslenskra sumarbúða fyrir fötluð 

ungmenni en einnig að tengja mikilvægi íslenskra sumarbúða fyrir fatlað fólk við þá umfjöllun 

um mikilvægi viðeigandi tómstundarúrræða fyrir fatlaða og leggja þar með áherslu á gildi og 

mikilvægi sumarbúða og starfsins sem fer þar fram. Tilgangur viðtalsins er einnig að fá dýpri 

sýn á fræðilega umfjöllun ritgerðarinnar. Í þessu viðtali er fjallað um tiltekinn stað sem 

sumarbúðir. Engin raunveruleg nöfn eða staðarheiti eru notuð, til að uppfylla skilyrði um 

nafnleynd. Vísað verður í viðmælanda minn sem Örnu og staðurinn sem um ræðir er 

sumarbúðirnar.  

5.3 Helstu niðurstöður  

Hér á eftir verður viðtalið sett fram í nokkrum hlutum. Hugmyndafræði sumarbúðanna er 

lýst og sagt er frá því hvað gerir starfið sem fer fram í sumarbúðunum einstakt. Starfseminni 

er lýst með áherslu á gott starfsfólk og lýsing á starfinu sem fer fram í sumarbúðunum og 

tækifærunum sem þær bjóða upp á, fyrir þá sem taka þátt. Félagsleg þátttaka í starfi 

sumarbúða er afar mikilvæg og því er lýst hvernig það hefur heppnast vel í starfi 

sumarbúðanna. Sjálfssefling er mikilvægur partur af því að þroskast og takast á við nýjar 

áskoranir. Eins og viðtalið sýnir fram á virðist sjálfseflingin koma ósjálfrátt, út frá þeim 

þáttum sem starf sumarbúðana leggur áherslu á. Markmið viðtalsins er leggja enn frekari 

áherslu á það sem hefur komið fram í þessari ritgerð, bæði um lífsgæði og tækifæri til 

þátttöku. 

     Hugmyndafræði sumarbúðanna er mikilvægur þáttur í árangri starfsins sem þar fer fram. 

Markmið starfsins er fyrst og fremst að bjóða fötluðum upp á jöfn tækifæri til þátttöku í 

sumarbúðum líkt og ófötluðum jafnöldrum þeirra. Gefa einstaklingunum tækifæri á því að 

taka þátt í félagsstarfi, á eigin forsendum, í umhverfi sem gerir ráð fyrir sérþörfum þeirra. 

Starfið gengur mikið út á að koma til mótst við mismunandi þarfir hvers og eins og gefa 

einstaklingunum þar með kost á að taka virkan þátt á eigin forsendum. Arna minnist á að 

ekki er í boði fyrir fötluð ungmenni að taka þátt í sumarbúðum fyrir ófatlaða, einfaldlega 

vegna lélegs aðgengis og plássleysis. Sumarbúðirnar sem Arna starfar við eru sérsniðnar fyrir 

ýmis hjálpartæki og umhverfið er opið og óhindrað. Hugmyndafræði sumarbúðanna er 

mikilvæg að því leiti að hún miðast við að koma til mótst við mismunandi þarfir ólíkra 

einstaklinga og gefur þeim þar með tækifæri til að prófa sig áfram í tómsundum á sínum 

forsendum. Segja má að hugmyndafræði sumarbúðanna einkennist af hugmyndafræði um 

valdeflingu og sjálfstæði. 

Þannig að eins og ég segi að hugmyndafræðin er auðvitað bara að koma 
fram við þessa krakka og ungmenni á þeirra forsendum, finna lausnir að 
þeirra málum og sníða dagskrána og það sem þau gera að þeirra þörfum, 
númer eitt, tvö og þrjú, þannig að allir upplifi sig fremsta á meðal jafningja. 
Það er svona í meiginatriðum myndi ég segja. 

 

Í sumarbúðunum gefst einstaklingum tækifæri til að prófa sig áfram, bæði á líkamlegum og 

félagslegum sviðum.  

Að mati Örnu skiptir miklu máli að gefa þeim tækifæri til að upplifa hvað í þeim býr, að 

láta vaða, að eignast vini og prófa sig áfram – að upplifa sig fremst meðal jafningja. 

Sumarbúðirnar bjóða uppá tækifæri sem rannsóknir (Aitchison, 2003; Burns og Graefe, 2007; 

Dawson og Liddicoat, 2009; Devas, 2003; Gerður Gústavsdóttir ofl., 2006; Goodwin og 

Staples, 2005; Murray, 2002) sýna fram á að fötluð börn og ungmenni fá síður tækifæri til en 

ófatlaðir jafnaldrar þeirra. Hér má nefna tækifæri til útivistar. Sumarbúðir fyrir fatlaða bjóða 

uppá útivist fyrir þátttakendur og er jafnvel eitt af fáum tækifærum einstaklinganna til 

útivistar. Arna segir frá því að lögð er mikil áhersla á það að starfið fari fram í náttúrunni, 

vegna þess að börnin eru miklir „innipúkar“og því vön að eyða miklum tíma innandyra:  

 

Númer eitt, tvö og þrjú er útivist. Þetta eru algjörir innipúkar það er bara 
þannig og við ýtum þeim út í hvaða veðri sem er, svo lengi sem að það er 
skynsemi í því en þau eru rosalega vön að vera inni, hanga í tölvunni eins og 
börn eru almennt í dag, alveg eru tölvusjúk og það er ekki í boði að taka með 
sér tölvu eða síma þau eiga bara að fá frí frá öllu. 

 

 Vegna þess hversu fá tækifæri eru fyrir einstaklinga með fötlun að stunda útivist þá gefur 

auga leið að starf sumarbúða fyrir fatlaða er mjög mikilvægt að því leiti. Arna segir frá því 

hversu góð aðstaðan í kringum sumarbúðirnar eru fyrir útivistir, umhverfið býður til dæmis 

uppá bátaferðir, strandferðir, að fara á hestbak og óvissuferðir svo eitthvað sé nefnt.  

Einnig sýna sömu rannsóknir að dræm þátttaka í tómstundum hefur áhrif á félagslegu 

tengslin, tækifæri til að kynnast öðrum og mynda vinskap. Fötluð börn og ungmenni eru mun 

líklegri til að eyða frístundum sínum einsömul fyrir framan sjónvarp og tölvu eða með 

foreldrum sínum, frekar en með vinum. Markmið Örnu í starfi sínu er að tryggja að 

starfsfólkið hafi það að leiðarljósi að efla félagslegu tengsin á milli einstaklingana. Arna telur 

að tækifæri þessara ungmenna til að mynda félagsleg tengsl við aðra séu mun færri en hjá 

ófötluðum og því sé mikilvægt að þau fái tækifæri til þess á meðan þau dvelja í 

sumarbúðunum:  

Við alveg hömrum þetta inn í starfsfólkið að þetta sé einmitt 
meiginmarkmiðið okkar, því að þau eru náttúrlega ofboðslega mörg 
einangruð, finna sig ekki í skólanum, margir eru óánægðir með skólann, sem 
er kannski er ekkert ...í mörgum tilfellum ekki að gera sig segja það bara 
hreint út. 

 

Dagskráin í sumarbúðunum á meðan á dvölinni stendur er þannig skipulögð að sem mest af 

því sem er gert fer fram utandyra. Í öllum veðrum, svo lengi sem aðstæður til útivstar eru 

innan skynsemismarka, með tilliti til mismunandi þarfa einstaklingana. Arna segir frá því 

hversu mikilvægt það er í starfi sem þessu að hafa orkumikið og jákvætt starfsfólk. Hún lýsir 

því hversu mikla þýðingu starfsfólkið hefur fyrir stafið:  



28 

Þannig að ég myndi segja að þessi gleði og orka sem er í 
starfsmannahópnum hún smitar svo ríkulega frá sér og þar kemur auðvitað 
reynslan og hvernig við höfum hlutina, hvernig [sumarbúðirnar] virkar. Það 
er bara starfsfólkið, ég segi alltaf við það „það stendur og fellur með ykkur“. 

 

Arna segir frá því að starfsfólk sumarbúðanna fær viðeigandi fræðslu og leiðsögn um ólíkar 

fatlanir áður en það hefur störf í sumarbúðunum. Mikilvægast sé að hugsa í lausnum en ekki 

vandamálum. Rétt hugarfar starfsfólksins skiptir miklu máli og mikilvægt sé að vera 

óhrædd/ur við það að láta bara „vaða“. Sumarbúðirnar eru staður fyrir börnin að prófa sig 

áfram, prófa eitthvað nýtt og kynnast öðrum krökkum:  

Ef við ætluðum alltaf að fara að setja okkur í þau spor að geta ekki eitthvað 
þá væri engin [sumarbúðir] þannig að ef við værum alltaf að einblína á það 
hvað þau geta ekki gert í staðin fyrir að hugsa hvað þau geta gert og gert vel. 
Bara að vera soldið djarfur, þessi börn eru ekki brothætt það má alveg 
aðeins kítla þau í klessu og henda þeim til á trampólíni og svona, þú veist, 
maður verður náttúrulega að hafa skynsemina og vera með þekkinguna og 
stóla þá á hina sem eru með meira reynslu ef að maður er óöruggur sjálfur 
og það hefur tekist bara rosalega vel.  

 

Umhverfið á að bjóða upp á að þau njóti sín. Því er mikilvægt að starfsfólkið sé jákvætt og 

hvetjandi og sýni þeim að þau geta tekið virkan þátt í því sem er í boði. 

Félagslegu tengslin og sjálfseflingin er gegnum gangandi áberandi í starfi sumarbúðanna. 

Arna segir frá því að þeirra helsta markmið sé að efla félagsfærni og ýta undir félagslegu 

tengslin á milli barnana:  

Við höfum það að leiðarljósi að þau finna sér félaga, það er númer eitt, tvö 
og þrjú og eiginlega aðalmarkmiðið okkar að það er að ýta undir félagslegu 
tengslin. Félagslegi þátturinn hjá okkur er ríkastur og líka bara, þú veist, að 
kenna þeim að eignast vini og að vera vinir. 

 

Arna segir einnig frá því hversu vel markmið sumarbúðanna um að efla félagsleg tengsl hafa 

tekist. Hún nefnir nokkur dæmi um hvernig bæði börn og foreldrar þeirra hafa náð góðum 

tengslum vegna þátttöku í sumarbúðunum:  

Það eru þessi vinatengsl og ég get nefnt þér dæmi. Það voru tveir guttar sem 
komu í fyrsta skiptið í fyrra og þetta var dásamlegt, við felldum tár við vorum 
svo hamngjusöm. Báðir alveg ofboðslega ofvirkir þeir voru alveg hreint alveg 
uppum alla veggi, alveg út um allt og svo einhvernveginn um leið og þeir 
komu inn þá stoppuðu þeir á miðri leið „hvað heiti þú, ég heiti þetta, hvað 
heitir þú, ég heiti þetta – viltu vera vinur minn?“ og þeir eru búnir að hittast 
reglulega núna. Þetta er annað árið og þeir eru komnir saman í fótbolta og 

þeir eru að hittast og fjölskyldurnar sem sagt hittust þarna. Þetta er 
dásamlegt. 

 

Arna nefnir fleiri dæmi í svipuðum dúr. Tvær unglingsstúlkur urðu góðar vinkonur. Þær æfa 

saman íþróttir og eru saman í tómstundum. Arna lýsir vináttu stúlknana með þessum orðum: 

„...þær eru algjörar samlokur.“  Sumarbúðirnar eru líka mikilvægar fyrir krakka  og ungmenni 

á landsbyggðinni. Þátttaka þeirra í sumarbúðunum skiptir líka máli eins og Arna tekur til 

orða: „Svo eru líka til dæmi um börn sem búa úti á landi. Þau eru líka svo mikilvæg, það má 

ekki gleyma þeim þau eru náttúrulega ennþá færri það eru ekki margir kannski fatlaðir í sama 

sjávarþorpinu.“ Arna nefnir í kjölfarið dæmi um nokkra stráka sem búa sinn í hvorum 

landshlutunum. Í gegnum árin hafa þeir nýtt sér sumarbúðirnar sem stað til að hittast árlega 

en halda annars sambandi í gegnum tölvu eða síma. Þessum strákum finnst ómissandi að 

hittast í sumarbúðunum og taka þátt í því sem þar fer fram.  

Með þessum orðum leggur Arna áherslu á mikilvægi sumarbúðanna. Það er greinilegt að 

sumarbúðirnar bjóða upp á tækifæri, bæði fyrir börn og foreldra þeirra, til að kynnast. 

Lýsingarnar á þeim vinatenglum sem hafa orðið til vegna sumarbúðanna gera nokkuð ljóst 

hversu mikilvægt starfið er og hversu gott tækifæri þetta er fyrir börnin, til að finna sér vini. 

Frásögn Örnu er í takti við frásagnir í rannsóknum Dawson og Liddicoat (2009) og Goodwin 

og Staples (2005) um þátttöku fatlaðra einstaklinga í sumarbúðum ætluðum fötluðum.  

Dvöl í sumarbúðum býður upp á tækifæri fyrir fatlaða einstaklinga til að mynda vinatengsl 

við aðra fatlaða einstaklinga. Það styrkir sjálfsskilning þeirra og veitir þeim stuðning við að 

takast á við ríkjandi fordóma í þeirra garð. Rannsóknir (Cavet, 1998; Gerðar Gústafsdóttur 

ofl., 2006; Rannveig Traustadóttir ofl., 2010) sýna fram á það að vegna félags- og 

umhverfislegra hindrana fá fatlaðir einstaklingar færri tækifæri til að mynda vinatengsl í 

daglegu lífi. Einnig eru tækifæri fatlaðra einstaklinga til að taka þátt í tómstundum minni en 

ófatlaðra sem eykur líkur á félagslegri einangrun fatlaðra einstaklinga, sem aftur gerir starfið 

í sumarbúðunum svo mikilvægt. Í sumarbúðunum fá fatlaðir einstaklingar tækifæri til að taka 

virkan þátt í félgasstarfi og prófa sig áfram á sínum forsendum.  

Þakklæti foreldrana fyrir starfið í sumarbúðunum og það tækifæri sem þær bjóða upp á 

fyrir börnin þeirra, kemur fram í viðtalinu. Foreldrar sjá sumarbúðirnar sem tækifæri fyrir 

börnin sín að fá að standa á eigin fótum og einnig tækifæri fyrir foreldrana til að „slíta 

naflastreginn“. Foreldrarnir sjá þátttöku barna sinna í sumarbúðunum einnig sem tækifæri 

fyrir börnin sín til að kynnast öðrum fötluðum einstaklingum, það á sérstaklega við ef barnið 

er í almennum skóla:  

Það var einn lítill gutti að koma einmitt til okkar, sjö ára gamall, í fyrsta 
skiptið um síðustu helgi og mamman sagði: „naflastrengurinn er soldið 
þykkur ennþá“. Hún var alveg með í maganum yfir því að skilja drenginn sinn 
eftir, sem var svo spenntur að koma. En það var svo sterkt að heyra hana 
segja ...hann er í almennum skóla og alveg flugklár en með CP... að hann 
verði líka að kynnast náttúrulega öðrum líkum honum. Og þó að hann 
plummi sig vel núna þá veit maður auðvitað aldrei hvort að hann eigi eftir að 
dragast aftur úr eða hvað, geti ekki haldið í við í fótbolta eða verið útundan 
eða eitthvað þessháttar. Hún er líka bara að undirbúa hann með því að leyfa 
honum að sjá að það er líka frábært að vera fatlaður.  

 

Þetta er í samræmi við rannsóknir Dawson og Liddicat (2009) og Goodwin og Staples (2005) 

um þátttöku fatlaðra einstaklinga í sumarbúðum ætluðum fötluðum og hugmyndir um 

valdeflingu og sjálfsskilning. Foreldrar fatlaðra barna líta á sumarbúðirnar sem part af því að 

undirbúa börn sín fyrir lífið, og þykir afar gott að vita til þess að þau eru í öruggum höndum 

og eru að gera skemmtilega hluti, án fjölskyldunnar. 

Aðspurð hvort að Arna telji að dvöl í sumarbúðum sé uppbyggileg fyrir fatlaða einstaklinga er 

svarið: 

Tvímælalaust. [Sumarbúðirnar] hefur svo ótrúlega marga kosti og það sem 
við erum að leggja mest upp úr er að styrkja þau félagslega séð. Þar af 
leiðandi er það mjög uppbyggjandi, þau fá að vera þau sjálf og þau eru bara 
fremst á meðal jafningja. Við einblínum á hvað þau geta, ekki hvað þau geta 
ekki. Það er bara ekki til hjá okkur að segja „ég get ekki“ og þetta er 
náttúrulega rosa styrkjandi og það er svo sterkt að upplifa það að þau geta 
ýmislegt sem þau héldu að þau gætu ekki.  

 

Arna talar um að krakkarnir eiga margir erfitt með félagsleg samskipti og að þátttaka í 

sumarbúðunum gefi krökkunum mikilvægt  tækifæri til að þjálfast í félagslegum samskiptum, 

hvort sem það er í gegnum leik eða samskipti við aðra krakka sem leggur grunninn fyrir 

vinasamböndum. Það er jú eitt af aðalmarkmiðum sumarbúðanna að þau kynnist öðrum 

krökkum og eignist vini. Arna bætir við og segir; „það er okkar helst ósk að þetta styrkir þau 

og að þau geti gert það líka í skóla og í daglegu lífi“. Í sumarbúðunum er lögð áhersla á 

krakkarnir taki af skarið og láti vaða, sýni hugrekki og prófi sig áfram. Arna telur að þátttakan 

bæti sjálfstraust krakkanna, þor og vilja til að prófa sig áfram við nýjar aðstæður. Þess vegna  

telur Arna að þátttaka í sumarbúðunum sé uppbyggjandi fyrir einstaklinginn, vegna þess að 

einstaklingurinn fær tækifæri til að upplifa og taka þátt í félagsstarfi sem einblínir á það sem 

þau geta gert en ekki það sem þau geta ekki gert.  

Þetta er í samræmi við rannsóknir á sumarbúðum fyrir fatlaða (Dawson og Liddicoat, 2009; 

Goodwin og Staples, 2005). Þær rannsóknir sýna fram á það að þátttaka í sumarbúðir fyrir 

fatlaða gefi þeim tækifæri sem þau fá annars ekki í almennum tómstundum og þátttakendur 

töluðu um að við þátttöku í sumarbúðunum uppgötvuðu þau að þau gátu meira en þau 

héldu í fyrstu og við það jókst trú þeirra á sjálfum sér. Bæði þátttakendur og foreldrar voru 

sammála um þa að þátttaka í sumarbúðunum bætti sjálfstraust þeirra, þor og gaf hjálpaði 

þeim að takast á við aðstæður sem þeim áður þótti erfiðar í daglegu lífi. Einnig ef litið er til 

þeirra hindrana sem fatlaðir mæta og rannsókna (Aitchison, 2003; Burns og Graefe, 2007; 

Bull ofl., 2003; Dawson og Liddicoat, 2009; Devas, 2003; Gerður Gústavsdóttir ofl., 2006; 

Goodwin og Steples, 2005; Murray, 2002) á þátttöku fatlaðra í tómsundum gefur auga leið 

að tækifærið sem sumarbúðirnar bjóða einstaklingum uppá er mikilvægt. Þátttakendur fá 

tækifæri á að byggja sig upp, öðlast meira sjálfstraust, verða sjálfstæðari og fá tækifæri til að 

kynnast nýju fólki og eignast vini.  

6 Niðurlag 

Í þessari ritgerð hef ég fjallað um líf fólks með fötlun, hvaða þýðingu fötlunin getur haft á líf 

þess sem er fatlaður, í samhengi við sjálfsskilning og lífsgæði. Fjallað var um mikilvægi 

tómstunda fyrir heilsu einstaklingsins almennt og hversu mikilvæg þátttaka í tómtsundum er 

með tilliti til lífsgæða einstaklinga. Farið var yfir rannsóknir á þátttöku fatlaðra einstaklinga í 

tómstundum, í samhengi við mikilvægi tómstunda og þær hindranir sem fatlaðir 

einstaklingar mæta í tómstundum.  

Gerð var tilraun til að tengja saman tómstundafræði og fötlunarfræði, en lítil tenging 

virðist vera þar á milli, líklega vegna þess að fötlunarfræðin hefur áunnið sér fastan sess en 

tómstundafræðin er tiltölulega ung fræðigrein. Engu að síður tel ég mikilvægt að gera skýrari 

tengingu þarna á milli þessara tveggja fræðigreina, einkum til að leggja áherslu á mikilvægi 

tómstunda í lífi fatlaðra einstaklinga innan þessara tveggja fræðigreina. 

Markmið ritgerðarinnar er að fjalla um reynslu fatlaðra einstaklinga af sumarbúðum 

ætluðum fötluðum og svara því hvort dvöl í slíkum sumarbúðum sé uppbyggileg fyrir 

einstaklinginn. Bæði er vísað í rannsóknir og viðtal sem ég átti við forstöðumanneskju í 

einum af sumarbúðum fyrir fatlaða á Íslandi. Viðtalinu er ætlað að vera máli mínu til 

stuðnings.  

Í stuttu máli tel ég óhætt að segja að niðurstöður ritgerðarinnar bendi til þess að dvöl í 

sumarbúðum fyrir fatlaða sé afar mikilvægur valkostur fyrir fötluð börn og foreldra þeirra. 

Margt bendir til þess að dvölin sé í raun mjög uppbyggileg fyrir einstaklinginn.  

Ég tel mikilvægt að benda á hvaða þýðingu það hefur að lifa með fötlun, sérstaklega þegar 

kemur að tómstundum. Tel ég að leggja þurfi áherslu á sjálfsskilning og sjálfsmynd fatlaðra til 

að sýna fram á mikilvægi tómstunda fyrir þá. Fatlað fólk upplifir sig oft útilokað frá þátttöku í 

samfélaginu vegna ýmissa hindrana, hvort sem það eru hindranir í félagslegum samskiptum 

eða umhverfinu. Fatlað fólk upplifir fordóma og neikvætt viðhorf, sem getur átt þátt í því að 

móta sjálfsskilning þeirra, á neikvæðan eða jákvæðan hátt. Margt fatlað fólk er mjög 

meðvitað um hinn fatlaða veruleika og fötlunarstimpilinn, sem er áminning um hvers 

samfélagið ætlast til af viðkomandi – eða öllu heldur ætlast ekki til af honum. Fatlað fólk er 

þar með mjög meðvitað um að það er að ögra norminu og má segja að það sé misjafnt með 

hvaða hætti einstaklingar ákveða að kljást við þessar aðstæður. Neikvæður sjálfsskilningur 

leiðir til neikvæðarar sjálfsmyndar, en það leiðir gjarnan til félagslegrar einangrunar og minni 

þátttöku í tómstundum. Margt bendir til að þátttaka í tómstundum styrki sjálfsskilning og 

sjálfsmynd fatlaðra einstakinga. Einnig er talið að félagslegu tengslin, sem skapast við 

þátttöku í tómstundum styrki sjálfsskilning og sjálfsmynd þátttakenda. Einstaklingar sem eru 

virkir í tómstundum hafa jákvæðari sjálfsmynd og hafa betri grunn fyrir félagsleg samskipti 

en einstaklingar sem taka ekki virkan þátt. Þátttaka í tómstundum leggur grunninn að 

félagslegum tengslum og með því hefur einstaklingurinn tækifæri á því að mynda 

vináttusambönd við aðra. Vináttan er okkur öllum dýrmæt. Traust vinátta hefur mikið að 

segja fyrir einstaklinga á erfiðum tímum í lífinu. Vinátta er talin draga úr áhrifum streituvalda 

og þannig eiga þátt í að  viðhalda andlegri heilsu á öllum æviskeiðum.  

Rannsóknir (Gerður Gústavsdóttir ofl., 2006; Rannveig Traustadóttir ofl., 2010) á þátttöku 

fatlaðra ungmenna í skóla- og tómstundastarfi sýna fram á að þátttakan er tvískipt. Annars 

vegar eru það þeir sem gengur vel í félagslegum samskiptum, eru virkir í tómstundum og eiga 

félaga og hins vegar þeir sem gengur ekki vel í félagslegum samskiptum, eru einangraðir, 

taka síður þátt í tómstundum og eru eru vinafáir. Sömu rannsóknir sýna einnig fram á að 

fatlaðir einstaklingar í skóla, hvort sem er í almennnum skóla eða sérskóla, upplifa sig 

einangraða. Nemendur í sérskólum upplifa sig útilokaða frá almennri þátttöku og fá síður 

tækifæri til að kynnast ófötluðum jafnöldrum. Fatlaðir nemendur í almennum skóla eru hins 

vegar í meiri hættu á að verða fyrir einelti og ofbeldi og upplifa sig því félagslega einangraða. 

Fatlaðir nemendur í almennum skólum eiga erfiðara með að viðhalda vinatengslum við 

ófatlaða samnemendur, meðal annars vegna þess að fatlaðir einstaklingar mæta miklum 

hindrunum í almennu tómstundaumhverfi.  

Fatlað fólk mætir mörgum hindrunum, bæði félagslega og í umhverfinu. Húsnæði sem 

ætlað er almenningi eru oft óaðgengilegt og því ekki í boði fyrir fatlaða einstaklinga að nýta 

sér þá þjónustu eða tómstund sem þar er í boði. Erfiðara er að fást við félagslegu 

hindranirnar, þar sem þær eru einstaklingsbundnar. Eins og gefur að skilja geta þessar 

hindranir haft mikil áhrif á lífsgæði fatlaðra einstaklinga, valfrelsi og þátttaka einstaklingsins í 

eigin lífi er skert og hann fær þau skilaboð frá umhverfinu að hann sé ekki velkomin til að 

taka þátt á sama hátt og aðrir. Fötlunarfræðin bendir á hversu mikið umhverfið fatlar 

einstaklinginn og vill meina að umhverfi sem gerir ekki ráð fyrir fötluðum einstaklingum gerir 

þá í raun fatlaðri en þeir raunverulega eru. Ef til vill er fötlunarfræðin að benda á hversu stórt 

hlutverk gott aðgengi leikur í lífsgæðum fólks með fötlun. Aðgengi getur skipt miklu máli, 

sérstaklega þegar litið er til þess hversu stór ávinningur er af því að tómstundir séu hluti af 

lífsstíl.  

Þegar litið er til þess hvaða áhrif fötlun hefur á einstaklinginn, sjálfsskilning hans, 

sjálfsmynd og tækifæri til þátttöku í daglegu lífi og áhrifa af manngerðum hindrunum á hans 

daglega líf og staða viðkomandi síðan metin út frá mikilvægi tómstunda og hversu víðtæk 

áhrif tómstundaiðkun getur haft á líf hans, sjálfsskilning og sjálfsmynd, er varla hægt að horfa 

framhjá mikilvægi þess að viðeigandi úrræði séu til staðar. Ekki má gera lítið úr þörfum 

fatlaðra einstaklinga til að viðhalda andlegri og líkamlegri heilsu. Þegar ég segi viðeigandi 

úrræði á ég við svokölluð „sérúrræði“ og/eða að þess sé gætt að því að blöndun heppnist vel.  

Sérúrræði þykja nokkuð gagnrýni verð og það er ekki ætlunin með þessari ritgerð að halda 

því fram að sérúrræði í tómstundum séu almennt betri, eða lakari, kostur en blöndun.  

Ómögulegt er að ætlast til þess að eitt úrræði henti öllum og mig langar að ítreka við 

lesendur hversu mikilvægt það er að hafa val. Með því er hvorki hægt að gera lítið úr 

markmiðum blöndunar né sérúrræða. Fyrst og fremst skal huga að ánægju og sjálfsbætingu 

þátttakanda, hvað sem hann velur að taka sér fyrir hendur. 

Út frá þessu samhengi langar mig að fjalla um mikilvægi sumarbúða fyrir fötluð börn og 

ungmenni. Rannsóknir (Dawson og Liddicoat, 2009; Goodwin og Staples, 2005) um reynslu 



34 

fatlaðra barna af sumarbúðum fyrir fatlaða sýnir fram að starf sumarbúðanna er 

óumdeilanlega afar mikilvægt þeim sem taka þátt. Það kemur fram í rannsóknunum tveimur, 

sem vitnað er í, að þátttakendurnir upplifa mikla hamingju og frelsi í óhindruðu umhverfi. 

Þátttakendur og foreldrar þeirra hafa orð á því að dvöl í sumarbúðunum efli einstaklingana á 

margan hátt. Sjálfmynd og sjálfsskilningur eflist sem og sjálfstæði og trú á eigin getu. 

Sumarbúðirnar gefa fötluðum einstaklingum tækifæri til að kynnast öðrum fötluðum 

einstaklingum og það er talið styrkja sjálfsskilning þeirra að fá tækifæri til að spegla sjálfa sig í 

reynslu annara með fatlanir. Vináttan er afar mikilvægur þáttur í starfi sumarbúða fyrir 

fatlaða og bæði rannsóknir (Dawson og Liddicoat, 2009; Goodwin og Staples, 2005) og viðtal 

sýna fram á að vináttan og félagsskapur er stór partur af þátttöku einstaklingana í 

sumarbúðunum. Ef til vill má segja að félagsskapurinn vegi upp á móti félagslegu einangrunni 

sem þau upplifa í daglegu lífi og hann gefi einstaklingunum meðbyr í daglegu lífi.  

Útivist er talin efla einstaklinginn, hann verður meðvitaðari um sjálfan sig og umhverfi sitt 

og hann fær tækifæri til að láta reyna á takmörk sín með því að takast á við krefjandi 

aðstæður. Sumarbúðir bjóða uppá mikilvæg tækifæri til útivistar fyrir fatlaða einstaklinga og 

eins og fram kom hér á undan eru hindranir í útivist algengar. Og vegna þess að tækifæri 

fatlaðra til útivistar eru færri en ófatlaðra, er hvert tækifæri til útivistar mikilvægt fyrir 

einstaklinginn.  

Frá sjónarhorni foreldra fatlaðra barna var dvölin í sumarbúðunum talin mikilvæg. Starf 

sumarbúða einkennist af valdeflingu og bæði foreldrar og börn voru sammála um að við 

dvölina styrkist sjálfstraust, sjálfstæði og sjálfsmynd einstaklingsins. Einnig tel ég að viðtalið 

sem ég átti við forstöðumanneskju sumarbúða fyrir fatlaða á Íslandi styðji erlendar 

rannsóknir (Goodwin og Staples, 2005; Dawson og Liddicoat, 2009) um þátttöku í 

sumarbúðum fyrir fatlaða. Einnig tel ég bæði rannsóknirnar og viðtalið vera lýsandi fyrir mína 

persónulegu upplifun af dvöl í sumarbúðum fyrir fatlaða. 

Í umfjöllun minni um þátttöku fatlaðs fólks í tómstundum og mikilvægi tómstunda vil ég 

fyrst og fremst beina sjónum að sem verða útundan í tómstundum. Eins og rannsóknir 

(Aitchison, 2003; Cavet, 1998; Dawson og Liddicoat, 2009; Gerður Gústavsdóttir ofl., 2006;  

Goodwin og Staples, 2005; Murray, 2002) á þátttöku fatlaðra í tómstundum sýna fram á 

upplifir stór hluti fatlaðra einstaklinga sig útundan þegar kemur að tómstundum. Fötluð börn 

geta auðveldlega orðið fyrir miklu aðkasti í skóla og virðast fá mun færri tækifæri til að 

eignast vini eða vera í félagslegum samskiptum við aðra. Það leiðir til einangrunar og 

depurðar. Fötluð börn eyða miklum tíma með foreldrum í tómstundum, sem talið er geta 

leitt til ofverndunar en það veitir einstaklingum síður tækifæri til félagslegra samskipta við 

vini eða jafningja. Einnig er talið að ofverndun hafi neikvæð áhrif á sjálfsskilning fatlaðra 

barna. Það virðist sem margar ástæður geti legið til þess að fatlaðir einstaklingar fái mun 

færri tækifæri til að vera virkir þátttakendur í sínu lífi en ófatlaðir. Að vissu leyti spilar 

umhverfið inn í en það hefur mikil áhrif að oft hafa einstaklingar ekki vald yfir því hvað fer 

fram í þeirra lífi og valfrelsi og lífsgæði þeirra teljast þar af leiðandi verulega skert.  

Ég tel að umfjöllun mín um sumarbúðir sýni fram á að starf sumarbúðanna gefi fötluðum 

einstaklingum tækifæri til að öðlast það sem þá skortir í hefðbundu tómstundaumhverfi. 

Starf sumarbúðanna er því mikilvægt og að þarft úrræði. Hér að framan hefur verið sýnt fram 

á að dvöl í sumarbúðum sem ætlaðar eru fötluðu fólki sé uppbyggileg fyrir einstaklinginn og 

þar með er markmið þessarar ritgerðar náð.  

